
 د اکرم الله ګران د شعر تجزيه د انسان دوستۍ په تناظر کښې

ANALYZING IKRAMULLAH GRAN'S POETRY IN THE CONTEXT OF 

PHILANTHROPY 

Atta Muhammad Helamand1 Dr NoorulBasar Aman 2 

  

Abstract 

 It is evident that all the poets in general and the Pashto poets in particular have 

incorporated the theme of philanthropy in their works. Hailing from Charsadda 

district, Ikramullah Gran is one of those poets. Gran Baba's poetry, while 

encompassing various sub-themes other than Romanticism, prominently 

emphasizes philanthropy. His works convey a message underscoring the 

significance of self-respect, emphasizing the need for humane behaviour towards 

others. This article delves into the exploration of philanthropic themes within 

Ikramullah Gran's poetry. 

د پښتو په کلاسيکه شاعرۍ کې د عدم تشدد او انسان دوستۍ 

عظيم پيغامونه تر سترګو کېږي او د وخت شاعرانو دې برخې 

دے ـ په معاصر وخت کې هم په پښتنو کې داسې  ته پوره پام کړی

شاعران شته او وو، چې د تشدد په دې روان پير کې يې هم د 

دم تشدد سندرې بوللي او د يوويشتمې پېړۍ انسان، چې ټول ع

تمرکز يې په اقتصادي پياوړتيا او ځان بډاينه دی، چې ددې 

موخې د تر لاسه کولو په پار لوی لوی جنګونه رامنځته کوي، 

چې د دوی د وسلو او مهماتو لپاره تقاضا ډېره شي، که څه 

ليونونو په هم هغه د زرګونه انسانانو په مړينه او د مي

کډوالۍ تمامېږي، خو د دوی تجارت دې روان وي، د دې ټولو 

ترخو حقائقو تر څنګ داسې خلک هم شته، چې د انسان دوستۍ 

او له بشريت سره د مينې په پار يې خلکو ته خپل پيغام د 

شعر په ژبه وړاندې کړی دی. اکرام الله ګران زموږ د ټولنې 

ان او انسانيت يې د مينې داسې يو ټولمنلی شاعر وو، چې انس

محور وو، دی په خپله شاعرۍ کې د عدم تشدد او انسان دوستۍ 

 ډېر راڼه پيغامونه لري. 

ګران د پښتو ژبې د معاصرې دورې د هغو شاعرانو د کتار    

په لومړي سر کې دی، چې عدم تشدد او انسان دوستۍ ته ژمن 

ي، ټولټال دی او له انسان سره بې حده او بې سرحده مينه پال

يې دوه ټولګې شاعري کړې، چې په دواړو کې د انسان دوستۍ، 

عدم تشدد، صله رحمۍ، عاطفې درس، د ظلم او کرکې خلاف د مينې 

 په زغره د سنبال جنګ جنګيالی دی.

پښتون، چې په نړۍ کې د ننګيالي او جنګيالي قوم په نوم  

 پېژندل کېږي په اړه يې د سيمې د خلکو تصور دا دی، چې

پښتون پرته له جنګ، جګړو، يلغارونو او چپاوونو بل هېڅ نه 

دي زده او تل په دې فکر کې وي، چې څنګه د نورو په وړاندې 

خپل جنګي سنګر تود وساتي، خو که د پښتون ټبر ژوند او 

شاليد ته د انصاف په جوهر پوښلې عينکې واچول شي، نو دا 

ون هيڅکله هم خبره به ډېره په اسانه مخې ته راشي، چې پښت

جنګ غواړی او جنګ خوښی قوم نه دی ـ تل يې د خپل ځان په 

وړاندې د پرديو دسيسو په مقابل کې مقاومت کړی او د پښتني 

ننګ له مخې يې چا ته غاړه نه ده کږه کړې، چې د دوی همدا 

خصلت د زبر ځواکونو له لوري د دې قوم د بدنامۍ لپاره 

د ثبوت لپاره که موږ د وسيله ګرځول شوې، زما ددې خبرې 

پښتون قوم اصيل او سوچه فولکلور ته نظر وکړو، وبه مومو، 

چې دې قوم تل د ژوند سندرې ويلي او د خپل شاعرانه طبيعت 

په غېږ کې يې د مينې ټپې زمزمه کړي ـ خلک يې ژوند ته 

رابللي، له جنګ يې بېزاري ښودلې، عدم تشدد او انسان دوستي 

په غېږ کې سندره کړې او خلکو ته يې د يې د مور د مهربانۍ 

مهذب ژوند دستور ورکړی. د اکرم الله ګران د شعر تجزيه د 

انسان دوستۍ په تناظر کې ما د مقالې لپاره ټاکل شوې موضوع 

ده، چې د ګران د انسان دوستې اروا د تسکين په پار دده په 

شاعرۍ کې پروت دغه جوهر د علمي او اکاډميکو مېتودونو پر 

 ټ دخلکو مخ ته کېږدم.   م

 داکرام الله ګران پېژندګلو:

ز کال ورځې شپې وې، چې د کوزې پښتونخوا د ۱۹۴۱د  :زوکړه

چارسدې په پړانګ ياسين زي کلي کې د ميا فضل رحيم پاچا 

د مينې په اووړ ګلبڼ کې يوه نوي ماشوم سترګې وغړولې، 

نوم يې پرې اکرام الله کېښود. اکرام الله د پړانګ ياسين زي 

 د کلي په کوڅو کې خاپوړې وکړې، پاپلۍ قدم يې واخيست

او چې کله يې شونډه شنه شوه، د خپل ټولنيز ژوند په 

چاپيرچل کې شتو ټولنيزو ستونزو ته يې د خپل شاعران 

سندريز ساز او سرُ ورکړ او په ادبي  مزاج په مرغلين تار

نړۍ کې يې د خپل شناخت او پېژندګلوۍ لپاره له خپل نوم 

 سره د ګران روستاړی هم ور زيات کړ. د حضرت علي رضی الله

عنه وينا ده، چې اسم پر مسمی تاثير لري او دا خبره د 

ګران پر شخصيت کې هغه وخت لا ښه جوته شوه، چې په کم عمر 

کې ګران د لرې او برې پښتونخوا په ادبي چرګۍ کې د خپلې 

سليسې، روانې او د سهل ممتنع تر بريده د عام فهمې شاعرۍ 

 له امله ټولو ته ګران او منلی شو. 

سب نسب په لحاظ سره ددې سيمې د مشهور خدای ګران د ح

رسيده بزرګ ولی الله حضرت سدی حسين المعروف په بهولا رح 

بابا په نمسو کې دی چې د شجرې لړۍ يې د خيشکي سيدانو 

په مزي کې حسيني سيدانو ته رسي.  ښاغلی ګران د شاعرۍ 

شوق د وړوکوالي نه کوي، په نثري او شعري دواړو څانګو 

عبور لري، په نثري ډګر کې يې څو خوندورې افسانې کې مکمل 

لکه سوالګره، ډمه او پيريان د ذکر وړ دي ـ ولې اوس نثر 

بېخي کم ليکي ـ شاعرانه جنون پرې دومره غالب شوی  دی، 

چې هېر يې ډېر او ياداشت يې کم وي. د هشنغر په زمکه 

کې په هېڅ دور کې د شعر او ادب د فن قحط سالي نه ده 

 د ثبوت دپاره به د نوموړي دا شعر کافي وي:  راغلې

 د هشنغر زمکه غزل ټوکوي!

       3کله په دې زمکه د فن قحطي ده؟        

"يانې په هر دور کې پکښې ډېر ښه ښه پياوړي کلاسيکي او 

نازکخياله ليکوالان زېګېدلي دي ـ خو په تيره تيره پکښی 

د نازک خيالۍ  فهرست دی ـ ځکه چه د هغه علي خان بابا سر

رنګ ددې سيمې د ځنو شاعرانو په شاعرۍ کې برېښی ـ يقيناً 

چه ګران هُم په دغه کسانو شمار دی چه شاعري يې په نازک 

خيالۍ کښی د ځان ساری نه لری ـ د خوي خصلت په لحاظ دا 

رُ الکلام شاعر دی چه د پښتو    فرښته صفته انسان  يو قاد

دپاره ډېر رياضت او خواری  غزل په نوی کينوس کښی د اچولو

کوی ـ خپل ټول صلاحيتونه يې ددې د ا رت قا دَپاره په کار 

راوستي دي ـ د جديد تقاضو مطابق خپل غزل ته د نوی نوی 

رديفونو او قافيو کلکی اډانړی ورکوي ـ ځکه خو يې هر 

شعر رنګين او سنګين لګی او په جديد پښتو دبستان کې د 

چه د شهرت ازانګی يې په لر و بر مُنفر د حيثيت څښتن دی 

 ـ " 4پښتونخوا کښی خوری وری دی

د ګران بابا د واده د کره نېټې په اړه   :کورنی ژوند

مې د هغه د مشر زوی ابوذر څخه وپوښتل، خو ويل يې په 

دې اړه دقيق څه نه شي ويلی ځکه، چې بابا د خپل واده 

تاريخ چېرته نه دی ليکلی مګر ما، چې کله د ګران بابا 

لومړۍ شعري ټولګه )زما غزل( ولوست، په هغې کې د ګران 

حمزه بابا له لوري هغه ته د واده په  د واده په ورځ د

هـ نېټه ليکل شوې، چې ۱۳۹۳مناسبت د ليکل شوي غزل لاندې 

زېږديز ۱۹۷۳له دې حسابه د اکرام الله ګران د واده نېټه 

لمريز کال سره سمون خوري. د ګران د واده ثمره  ۱۳۵۲او 

                                                           
 ۲۳مخ  ز( زما غزل. لاهور: ملت ایجوکیشنل پرنټرز۲۰۰۲ګران،اکرام الله)  3
 ۲۵مخ  ز( خدایی خدمتګار کلتوري اغیزې. کابل: سروش کتابپلورنځی۲۰۱۸ارچیوال، احمد الله. )  4

درې اولادونه دي، چې مشره يې لور ده او ورپسې يې دوه 

دا مهال هم په خپل کلي چارسده کې ژوند  زامن دي، چې

 کوي.

 

 هـ ق ۱۳۹۳د اکرام الله ګران د واده تاريخ             

پوهـ دې شي ارباب د ))

 غزل

 بېرته شو بل باب د غزل 

ژوند شولو نغمو ته 

 جوړ 

 سرُ چې رباب د غزل 

 ګرانه مبارک دې شه نن

 جُوَت شو نصاب د غزل

در به کړي هوښياره 

 نشه 

 ی شراب د غزل دا نو

ګرانه درته ګران نه 

 شي

 دا غزل ځواب د غزل 

جوړې ترې د ژوند اوبه 

 شوې

 پاتې شو سرَاب د غزل 

 ما ووې هاتفه ويه 

 غواړم آب و تاب د غزل

 وې که لا پخوا شوې وې 

وه بـــه لا 

 5((شــبــــاب د غــزل

          

                                                           
 ک یمخ :  رزټپرن شنلیجوکیز( زما غزل. لاهور: ملت ا۲۰۰۲الله) ران،اکرامګ  5

چې اکرام الله ګران د يوه روښاني شخص زوی دی،  :زده کړې

کورنۍ يې په سيدانو ورګډېږي، په خپله سيمه کې د زمکې 

او جايداد خاوندان دي، خو په پښتنو کې مشهور متل دی، 

چې کم جايداد په خپله نيستي ده، ځکه، چې په کر کيله 

به يې بند يې، خو اړتياوې به دې نه پوره کوي ـ  ګران 

 چې کله د ښوونځي عمر ته رسېږي، په خپل کلي کې ښوونځی

پيلوي او تر څنګ يې په خپلو زمکو کې پر کرکيله هم ځان 

بوخت ساتي ـ خو د کلونو په تېرېدو سره يې مسئوليتونه 

درنېږي، د کورنۍ لپاره په کارو بار اخته کېږي او زده 

 کړې ترې په لسم ټولګي کې پاتې کېږي.  

اکرام الله ګران د خپل شاعرانه ژوند په پيل  :آثارد ګران 

کې د شعر تر څنګ يو نيم نثر هم ليکلو، چې په دې ترڅ 

کې يې څو لنډې کيسې لکه ډمه، سوالګره او پيريان د 

يادونې وړ دي، خو ټول تمرکز يې په شعر کړی او په شعر 

کې يې هم غزل پاللې،که څه هم يو وخت ورته يو شمېر 

ا هم ويلي وو، چې نظم هم ليکه مګر د مشرانو ادبيانو د

غزل بابا امير حمزه شينواری، چې جوهر شناس وو او په 

ګران کې يې د ښې غزلې د ليکلو وړتيا ليدله ورته يې 

ويلي وو، چې نظم به درکې د غزل روح ووژني، ته غزل ليکه، 

دا په داسې حال کې ده، چې ګران بابا په لومړي ځل، چې 

وګه ليکلي وو هغه د نظم په قالب کې کوم څه د شعر په ت

وو، چې خواږه زهر نومېده ـ  مګر وروسته يې ټول پام د 

غزل پاللو ته اړولی او لکه څنګه يې، چې نثر له غزل 

قربان کړی همداسې يې نظم هم د غزل پښو ته کېنولی وو. 

ګران د غزليزې شاعرۍ دوه ټولګې چاپ شوي، چې يوه يې " 

" ژوند د خيال په ائينه کې"  زما غزل " او بله يې 

نومېږي، چې د هرې ټولګې تفصيل به په لنډ او جلا ډول 

 وړاندې کړو. 

پر دې کتاب د ګران بابا د تاثر په ترڅ کې هغه  زما غزل:

ويلي، چې زما به شعر ليکل خوښېدل، خو د شعر د ساتلو 

هېڅ وړتيا او ذوق مې نه لرلو، غزل به مې په يوه کاغذ 

ب کې به مې پروت وو، هېڅکله مې داسې نه دي وليکه او جې

کړي، چې خپل نوی کلام په يوه کتابچه کې وليکم او خوندي 

يې کړم. دی وايي، کله، چې بټ خېلې ته په کاروبار، خوارۍ 

مزدورۍ پسې لاړم، نو له سيد ذاکر حسين او علي اکبر سيال 

سره مې وپېژندل، دوی دواړه دا وخت زده کړيالان وو او 

ډېرې غزلې او شعرونه يې ياد وو ـ  نه پوهېږم چې  زما

له کومه يې راپيدا کړي وو ـ خوپه خپلو کتابچو کې يې 

زما لوی شمېر غزلې ليکلې وې او تل به يې رانه د هغو 

غزلو د بشپړاوي هيله کوله چې له دوی سره به په کتابچو 

کې نيمګړې وې ـ کله چې له بټ خېلې نه کور ته راغلم نو 

غه شاعري، چې ما ورکه ګڼلې وه په لاس راغله  ـ هغه زما ه

داسې چې زما مشرې خور به کله زما جامې مينځلې نو زما 

له جامو به يې پر کاغذ ليکل شوي شعرونه راواخيستل او 

له ځانه سره به يې خوندي کړل ـ  ما د شعري کتاب له چاپ 

سره هېڅ لېوالتيا نه لرله، خو کله چې د ملګرو فشارونه 

زيات شول نو بيا مې يو څه شعرونه ورکړل او د کتاب لپاره 

کال کې  ۲۰۰۲مو )زما غزل( نوم غوره کړو ـ  زما غزل په 

چاپ شوی، د منځ کاغذ يې اخباري او مجلده پښتۍ لري، چې 

غزلونه چاپ شوي دي، په دې ټولګه کې  ۲۱۷ټولټال په کې 

شته،  د ګران تر ټولو لومړی نظم چې خواږه زهر نومېږي هم

 6ز کال په رڼا مجله کې چاپ شوی.۱۹۵۹چې په 

دا د ګران بابا دويمه او  ژوند د خيال په ائېنه کې:

ل کال په پېښور کې ۱۳۹۴وروستۍ شعري ټولګه ده ـ چې په 

د يونيورسټي بک ايجنسۍ له لوري چاپ شوې، ددې کتاب ټوله 

شاعري غزليزه ده، لکه څنګه، چې ګران بابا د کتاب چاپونې 

له پيله ډېر په بيړه کې نه وو نو وروستی کتاب يې  ته

                                                           
 شنل پرنټرز یجوکیز( زما غزل. لاهور: ملت ا۲۰۰۲ګران،اکرام الله) 6

هم د هغه د ساړه مزاج له امله کلونه کلونه وځنډېدو ـ  

غزلې چاپ شوي دي. کتاب په  ۲۴۴په دې کتاب کې ټولې 

اخباري کاغذ کې چاپ شوی  چې کلکه پښتۍ لري ـ پر دې 

 کتاب يوشمېر ليکوالو نظرونه ورکړي. 

 : نهيمړد ګران 

 چې د چا نوم په کې يادېږي ښه خو دا 

 7 په فاني دنيا به نه وي ژوندی تل څوک

هو! ګران هم ومړ او له دې فاني نړۍ جسماً لاړ، مګر د  

هغه فکر، د هغه هنر او له انسانيت سره د هغه لامثاله 

مينې هغه له تلپاتې ادبي ژوند څخه برخمن کړی  ـ  تر 

کل کېږي ګران څو، چې د پښتو ژبې پر الفبا شعر او نثر لي

به په کې ياد وي او دا ځکه، چې ګران له انسانيت سره 

مينه کړې او دا مينه د هر دور، زمان او مکان د انسان 

 تقاضا، هيله او ارمان دی.

( سپرلي خزان کړل او بالاخره د اوږدې ۷۳"ګران د عمر )

نېټه وفات  ۱۱کال د دسمبر پر  ۲۰۱۴ناروغۍ وروسته په د 

 کې خاورو سپارل شوی دی"او په خپل کلي 

 :د عدم تشدد پېژندنه

د ولسي مبارزې يا له تشدد پرته د حق غوښتنې         

لارې ته بېلابېلو تعريفونه شته ـ  خو جين شارپ ولسي 

 مبارزه يا عدم تشدد د مبارزې هغه ډول ګڼي ـ 

"چې مبارزين په کې د رواني، ټولنيزو، اقتصادي او سياسي 

دوی د يو مخلوط له لارې مبارزه کوي.  لارو چارو او يا د

په ولسي مبارزې باندې د پوهېدلو لپاره پر دې فلسفې اصل 

سر خلاصول اړين دي، چې چارواکي د حکومت کولو لپاره پر 

يو لړ هغو وسايلو، چې له ولس سره شتون لري متکي دي، 

دغو وسايلو ته لاسرسی د ولس له خوا حکومت ته غاړه اېښودل 

                                                           
 ۱۲۱ل( خوشحال کلیات.تهران: علومو اکاډمي مطبعه مخ ۱۳۸۷مطهري، عبدالعلي. )  7

اکو سره همکاري د چارواکو له خوا د حکومت او له چارو

کولو لپاره تر نورو ډېر مهم دي. د عدم تشدد مبارزين 

له چارواکو دغه وسايل بېرته اخلي او کله، چې دغه وسايل 

 ـ    8بېرته واخيستل شي، چارواکي بيا حکومت نه شي کولی"

فخر افغان باچا خان د عدم تشدد د پېژندنې په        

 اړه داسې ويلي ـ 

د عدم تشدد په اړه خلک عجيب عجيب خيالات لري او رنګا "

رنګ پروپاګند پسې کېږي، اکثره يې ناسم ارزوي او د غلط 

فهمۍ ښکار دي. ځينې ځينې وايي که څوک دې د مخ په يوه 

ورته ونيسه، ځينې وايي خوا په چپلاخه ووهي نو ته دا بله 

ته ورته پرېوځه او دوی پرېږده چې درباندې خېژي ـ  ځينې 

بيا وايي دوی دې تا وهي او ته ورته هېڅ مه وايه، بس 

غلی پروت اوسه، ځينې دا هم وايي، چې پښتانه غيرتي قوم 

دی غفار خان يې بزدله کوي. عدم تشدد کټ مټ د تشدد په 

ې پوځ لري ـ فرق يې دا شان يو طاقت دی او د هغه غوند

دی چې د عدم تشدد وسله تبليغ او د تشدد دا ټوپک دی، 

لومړی په خلکو کې مينه او دويم کرکه، کينه او بزدلي 

پيدا کوي. بعضې وايي، چې د خپلې دفاع لپاره بايد سړی 

تشدد وکړي، خو دې ته يې پام نه دی، که تشدد دې وکړ؛ 

داسې حال کې، چې په نو د عدم تشدد لار دې پرېښوده، په 

عدم تشدد کې هم دفاع شته. د عدم تشدد لويه خوبي دا ده، 

چې ماته په کې نشته، ليکن له تشدد سره ماتې تړلې ده، 

عدم تشدد هم د تشدد غوندې يو نظام دی، عدم تشدد پالل 

          9 اسان، خو تشدد پالل ډېر ګران دي."

يزو او فرهنګي عدم تشدد د سياسي، اقتصادي، ټولن       

وړاندې  ناانډيواليو او دحاکم نظام د ناسمو پاليسيو په

                                                           
 ۳۷ز( خدایی خدمتګار کلتوري اغیزې. کابل: سروش کتابپلورنځی مخ ۲۰۱۸ارچیوال، احمد الله. )  8

د داسې مبارزې نوم دی، چې په ترڅ کې يې هيڅ يوه لوري 

هغه که مبارزين دي او که هغه لوری، چې په وړاندې يې 

مبارزه کېږي ضرر ورته نه رسول کېږي، عدم تشدد له 

 تاوتريخوالي پرته مبارزه ده.

 عدم تشدد تاريخچه:په پښتنو کې د 

په شلمه پېړۍ کې، چې انګرېزانو برتانوي هند او ورڅېرمه 

هېوادونه د خپل استعمار لاندې راوستي وو نو افغانستان 

او ټولې هغه سيمې، چې پښتانه په کې مېشت وو ـ  هم ددوی 

تر واک لاندې وو ـ که په بره پښتونخوا کې شاه زلمي شاه 

انو په وړاندې د ازادۍ جنډه غازي امان الله خان د انګرېز

نېغه کړې وه نو په کوزه پښتونخوا کې بيا فخر افغان د 

هند له مهاتما ګاندي جي سره په همغږۍ د انګريزي ښکيلاک 

 په وړاندې د ازادۍ ناره بدرګه کوله 

شاه امان الله خان غازي، چې د سلطنتي کورنۍ زلمی وو او ))

رې او مټ په زور هلته د حالاتو غوښتنه دا وه، چې د تو

به ازادي اخلي، خو خان زاده عبدالغفار خان بيا د پښتنو 

په وجود کې د ننوتي مېکروب يانې ځانځانۍ، خپل منځي 

شخړو، نه زغم او د يوه بل په وړاندې په وړه خبره د 

سنګر نيونې د ناسور  له منځه وړلو لپاره غوره وګڼله، 

تود او کړنلارې چې د ازادۍ دغه مبارزه به په يوه نوي مې

سره مخ ته وړي او هغه کړنلاره د عدم تشدد کړنلاره وه. 

فخر افغان د خپلې دې مفکورې د عامولو لپاره له خپلو 

ملګرو سره مشورې وکړې او دا فکر يې په ټولو کې ترزيق 

کړ، چې د انګرېز په وړاندې د وسله والې مبارزې په پرتله 

وي، چې له يوه اړخه د نه تاوتريخوالي هغه به موثره ځکه 

پښتانه د ځانځانۍ له امله کمزوري شوي او له بله پلوه 

د انګرېز مجهز وسله وال پوځ به يې په وړاندې له هېڅ 

رحم کار وانخلي، بله موخه، چې د باچا خان درلوده هغه 

په پښتنو کې د زغم د تاريخي خصلت او برم راژوندي کول 

 10شان تر لاسه هم کړه.وو، چې دا موخه يې په پای کې په ښه 

 ـ 

باچا خان له ډېره وخته د پښتنو د سمون لپاره هلې ځلې  

پيل کړې وې، خو د وخت په تېرېدو سره دې پايلې ته رسېدلی 

و، چې پښتانه د خپلو کورنيو دښمنانو څخه له خلاصون پرته 

 پرمختګ نه شي کولی، باچا خان به ويل ـ 

مشرانو، خانانو او تر هغې، چې پښتانه د تش په نامه "  

 11"خان بهادرانو له منګولو خلاص نه شي، پرمختګ نه شي کولی

 ـ 

 : ځانګړنې  شاعرۍ  د د ګران 

رښتيني او  تلپاتې شاعرۍ استعداد لرونکي شاعران  د 

متفاوت خاصيتونه لري او له هرې شاعرانه شېبه سره د 

تخييل په مټ نږدې پاتې کېږي. ځينې وخت داسې هم کېږي، 

دوی مينې ته ډېره موده شعر ويلی وي اخر دې حد ته چې 

نې خلک په وچ زور يدا هم ويل کېږي، چې ځـ  رسېدلی وي

ا يوې بلې يکي او ځينو ته الهام کېږي، دلته زه بيشعر ل

خبرې ته متوجې شوی يم او هغه دا چې زه به دا ومنم، چې 

شعري الهام شته او د رياضت او الهام شاعري تلپاتې شاعري 

خو زما، چې کوم ټکي ته فکر دی هغه دا ، ڼل کېدای شيګ

غام نه دی، يدی، چې الهام يواځې د شعر منځپانګه يا پ

غام يواځې د شعر د پيچې شاعر ته کېږي او ښايي ځينو ته 

خو ځينې داسې شاعران هم شته، چې هغوی ـ   الهام کېږي

غام تر څنګ د پيغام لپاره د الفاظو الهام هم يته د پ

ان ځکه راته مهم برېښي، چې يد الفاظو بحث او ب ـ  کېږي

ډېر کله شاعر يو ډېر ښه پيغام د الفاظو د کمښت له امله 

غام تقاضا ده، يهغه شان نه شي وړاندې کولی څنګه، چې د پ

و او اورو، چې د فلاني په شاعرۍ کې تراشلي يموږ دا هم وا

                                                           
 ۲۳ز( پښتونواله. کوټه: پښتو نړویواله مرکه مخ ۲۰۱۷ژړک، محمد صادق. )  10
 ۲۳۴جرمني، دانش خپرندویه ټولنه، مخ  –ز( زما ژوند او جدوجهد. پېښور افغانستان کلتوري ودې ټولنه ۲۰۰۸باچا خان، عبدالغفار. ) 11

 بيتونه ډېر دي، دغه تراشلي بيتونه هماغه بيتونه دي،

. الهام شوی هم د الفاظواو غام يچې شاعر ته يې هم د پ

اکرام الله ګران يو له هغو شاعرانو دی، چې هم ورته د پيغام 

تمثيل لپاره د الفاظو، د د غام يالهام شوی او هم د پ

بې ځانګړنې هغه د خپل وخت د شاعرانو يهغه د شاعرۍ عج

لارې څخه بېلوي او د يوې معلومې، روښانه او ټولمنلې 

ه يهغه ځانګړنې دا دي، چې ګران سر تر پا ،لاروی يې ګرځوي

ولولئ شعر يې يواځې او يواځې د عدم تشدد، انسان دوستۍ 

چې ګران ـ  او مينې پيغام لېږدوي، بله ځانګړنه يې دا ده

په شعر کې د خپل ورځني ژوند مشاهدې ډېرې ښې را اخلي، 

ه داسې چې دا د هر چا د وس خبره نه ده، د شعر لپار

د ظرافت په تله يې مانوس الفاظ کاروي، چې هر څومره 

ق وتلې نامانوسيت يې د شعريت پر اوږو نه بار کېږي، يدق

د ګران د شاعرۍ بله مهمه ځانګړنه دا هم ده، چې هغه د 

خپلې ټاکلې لارې )انسان دوستۍ او عدم تشدد( پر پل تر 

 غوندېو شمېر نورو شاعرانو يه ولاړ پاتې کېږي او د يپا

او فلسفي شاعري  کله د خط و خال،کله انقلابي، رزمي يې

 نه ده کړې بلکې خپله لار يې پاللې او ساتلې ده. 

 

 د ګران په شاعرۍ کې عدم تشدد:

اکرام الله ګران  د عدم تشدد د لاروي او په شعر کې        

د انسانيت د پيغام د رسوونکي په توګه بېخي مشهور او 

ـ نو زمونږ هڅه به دا وي چې د ګران ځانګړی مقام لري 

له شاعرۍ هغه تراشلي بيتونه، چې زما د مقالې سره اړخ 

لګوي راواخلو نظر پرې څرګند کړو ـ نن سبا په ټولنه کې 

د خلکو تر منځ خواخوږي، همدردي او غمشريکي بېخي د نشت 

پولو ته نږدې شوې ده او هر څوک په دې هڅه کې دی، چې د 

نې لپاره لاس په کار شي که څه هم دده خپل ځان د هوساي

دا هڅې د نورو خلکو ارام او خوښي زيانمنوي هم ـ  د يو 

ويشتمې پېړۍ د ژوند بې سابقې امکانات او د خلکو حرص 

ته په کتنه هېڅوک به دې ته تيار نه شي، چې ووايې زه د 

ژوند دغه اسانتيا نه ددې لپاره تېرېږم، چې يو بل انسان 

دا که څوک په فردي لحاظ حسابوي هم صدق ترې برخمن شي 

کوي او که په ټولنيز تناظر ورته ګوري هم د تائيد وړ 

ده. د يو بل نه زغمل، خو زموږ هغه رنځ دی، چې له پېړيو 

راهيسې مو ترې ژړلي او دا مو د خپلې پښتو کسر  شان ګڼلی، 

چې يو څوک دې راته يوه ستغه وکړي او موږ يې په ځواب 

کړو. اکرام الله ګران بيا ددې ټولو مسايلو،  کې پنځه ونه

حالتونو او واقعيتونو خلاف خبره کوي او دې ته حاضر دی، 

چې د نورو د خوښۍ لپاره خپل زړه چاودلی وساتي ـ  چې 

همدا د انسانيت تقاضا هم ده او له تشدد نه د ګران د 

 نفرت ثبوت هم! 

 خدايه په ما خوشحالې مه راولې

 ر غمونه نه شيچـرته غـمژن د يا

 زه خـو به خـېر په هره لاره زغمم

 تاته بـلا دې خـپل ظلمونه نه شي

 د ګـران زړګيه ټق چاودلی ښـه يې

     12 خو چې خفه د خلقو زړونه نه شي

انسان ته اشرف المخلوقات ځکه ويل شوی چې ده ته يې د خبرو 

کولو تر څنګ عقل او شعور دواړه ورکړي ـ  چې وکولی شي د 

خپل ژوند د رنګينۍ لپاره ترې ګټنه وکړي کله، چې انسان د 

مينې، زغم او شرف لاره پرېږدي ـ  نو بيا يې هغه ځانګړنه 

شرف المخلوقات هم تر سوال لاندې راځي، چې له مخې يې دی ا

ياد شوی دی، زموږ په ټولنه کې د ګڼو لاملونو له مخې د تشدد 

کچه لوړه ده، چې ستر هغه يې بې سوادي يادولی شو، ګران هم 

                                                           
 ۷لاهور: ملت ایجوکېشنل پرنټر مخ ز( زما غزل. ۲۰۰۲ګران، اکرام الله. ) 12

د خپل چاپيرچل حالاتو ته په کتنه، چې د محبت کمی په کې 

بېخي محسوس دی ويلي دي، چې زموږ د زړونو خزانې د مينې له 

مو دغه شتمني ولرله نو بيا به د  سکو خالي دي او که چېرې

انسانانو تر منځ تشدد پر عدم تشدد بدل شي او ژوند به د 

ژوند اصلي مانا خپله کړي ـ  ګران په لاندې بيت کې خلک د 

مينې او عاطفې سلوک ته رابللي ـ  د عدم تشدد پيغام ورکوي 

او خلکو ته وايي چې زموږ د اوسنيو جنجالونو سرچينه په 

 محبت نشتوالی دی ـ  زړونو کې د

 که مــحبت غالــب د زړونو په وطن باندې شو

  13په زور د يو انسان به بل انسان ته لاس نه رسي   

په نړۍ کې د هېڅ شي خلقت پرته د کوم معلوم مقصد څخه نه دی 

شوی، انسان هم د خپل ماموريت د بشپړاوي لپاره پېدا شوی، 

کې د نظم راوستل او د چې د خدای جل جلاله عبادت، په ټولنه 

انسانانو تر منځ د ښو اړيکو پالل دي، دا د انسان د پېدايښت 

هغه مقاصد دي ـ چې بنده يې له خپل رب سره ژمنه کړې ـ  خو 

ځينې خلک بيا ددې مقاصدو تر څنګ په فردي لحاظ د خپلې ټولنې 

په وړاندې ځانګړی مسوليت هم په غاړه اخلي، خپله موخه يې 

و ټولنيزو انسانانو ځانګړنه دا ده، چې خپله ګرځوي. د لوي

ټاکلې موخه په هېڅ وخت و قېمت نه پرېږدي او خپل مرام ته 

ځان رسوي، ګران هم په ټولنه کې د نفرت، عداوت او کرکې په 

وړاندې د محبت ډال پورته کړی او چې په وړاندې يې د نفرت 

مت د باد هر څومره تېزې څپې راغلي، ده يې په وړاندې مقاو

کړی او په لوړ غږ يې ويلي، چې نه کنه! دا زما له شانه سره 

نه ښايي، چې زه به د نفرت په وړاندې د پيل کړې مبارزې ډال 

پر زمکه ږدم، بيا خو به زما خپله خودي او معصوم محبت مې 

راته پېغور راکړي، چې مات شوې، د انسانيت لپاره د همدې 

 کې اورو: پيغام پورته کړی غږ يې په لاندې بيت

                                                           
 31ز( زما غزل. لاهور: ملت ایجوکېشنل پرنټر مخ ۲۰۰۲ګران، اکرام الله. ) 13

 زه د نفرت جبر ته څنګه توره ډال کېږدمه

           14زما معصوم محبت ما ته به پېغور راکوي   

د ګران د شخصيت ودانۍ د مينې پر اوبو د لمدو شويو خښتو 

څخه داسې رغول شوې، چې ټول عمر يې د محبت سندرې ويلې، د 

مانا مينې خواږه يې په خلکو ويشلي او خلک يې د انسانيت په 

او معيار پوره ژوند ته رابللي، که څه هم چا به يې غږ ته 

هغسې، چې دده او د وخت دواړه تقاضا وه لبيک نه وي ويلی، 

خو هغه خپله دنده، چې د تشدد په وړاندې درېدل او د مينې 

پيغام عامول دي، نه ده پرېښې، چې په لاندې بيت کې يې خپل 

 حالت داسې بيان کړی ـ 

 ا خواږه د مينې وېشيګران په هر چ

 15يو طلبګار چرته کې نه ښکارېږي

د دښمن ويی د پښتو په وييپانګه کې معلومه مانا لري، چې 

هېڅکله نه ده بدله شوې، کله، چې د دښمن ويی له خولې 

راباسو ـ  نو زموږ ذهن ته د داسې يو چا تصوير مجسم کې 

 چې وحشت کرکه او بربريت به يې په څېره کې څپې وهي، هر

انسان له دښمن نه کرکه لري او بد ورته ګوري، خو داسې 

انسانان هم شته، چې خپل دښمن هم ورته ښکلی ښکاره شوی 

او دا چې څه شي ورته د دښمن تصوير هم ښکلی ښکاره کړی 

هغه به وروسته ولولو، خو دا هر څه هغه وخت ممکن دي، چې 

وږ انسان د نړۍ ټول انسانان/مسلمانان لکه، څنګه، چې زم

دين حکم کوي او د انسانيت تقاضا ده د يو بدن غړي وګڼو، 

يو بل ته مينه ورکړو او عدم تشدد د ژوند ائين وګرځوو. 

اکرام الله ګران په خپل لاندې بيت ډېر مشهور شو او دا بيت 

يې نږدې د هر هغه پښتون ياد دی، چې د شعر له نړۍ سره 

                                                           
 ۱۰۶ز( زما غزل. لاهور: ملت ایجوکېشنل پرنټر مخ ۲۰۰۲ګران، اکرام الله. )  14
 ۱۲۳ ز( زما غزل. لاهور: ملت ایجوکېشنل پرنټر مخ۲۰۰۲ګران، اکرام الله. )  15

mailto:info@pukhtunkhwajournal.com


388 | P a g e  |Volume 8| Issue II| Jul– Dec 2023 

 

International Journal of Pukhtunkhwa 
Volume 8 | Issue I | Jul – Dec 2023 

Website: https://pukhtunkhwajournal.org | Email: info@pukhtunkhwajournal.com 

کراماتو او ذره شناخت لري. ګران په دې بيت کې د مينې د

له زړه نه د ويستلې کرکې اظهار په داسې الفاظو کړی، چې 

د شعر د پيغام او د الفاظو ساده ګي يې يو ځای د زړه په 

ور ننوځي، ګران د ژوند د رنګينۍ لپاره د مينې په رنجو 

 د سترګو تورول اړين بولي ـ 

 ما ته اوس خپل دښمن هم ښکلی ښکاري

ظـر مــينــې مــې دا رنـــګه نـ

 ومــينــځه

د درد د څــړيـيکـــو د زمـــزم پـــه 

 اُبــو

                16ګــران د قــاتــل د لاس خـنـجـر وُوينځه 

که چا له اکرام الله ګران سره ناسته ولاړه کړې وي، له هغه 

سره يې مجلس او بنډار کړی وي؛ نو د هغه د شخصيت په اړه 

غه په رښتيني ژوند کې به دا خبره راسره ضرور مني، چې ه

هم داسې څوک وو، چې هېڅکله ترې ددې تمه نه شوه کېدای، 

چې هغه دې پر چا لاس پورته کړي او يا دې پر چا تېری 

وکړي، ګران د يوې خاموشه او مهذبې طبعې خاوند وو او په 

ټوله مانا يې تشدد بد ګڼلو او ترې يې ځان ساتلی دی، 

ر وو او تل يې له خپل هغه په رښتيا، چې د مينې کروندګ

کر سره مينه کړې، هغه تل د انسانيت پر صحرا کې د مينې 

 زړي شيندلي او پاللي دي. 

  ما که څوک وژني لاس يې هم نه نيسم

 زما په يو حالت کې شــــر نـه لــــګي

هغه دهــقان يــم کــه له لـــوږې 

  مرمه

                                                           
 ۲۸   ز( زما غزل. لاهور: ملت ایجوکېشنل پرنټر مخ۲۰۰۲اکرام الله. )ګران،  16

بــغير له مـينې مــې بــل کــر نه 

 17لـګي

 ــالاتو په عذاب کښې نه ويچــې د ح

 داسې ژوندون هډو حساب کښې نه وي

د داسـې څـښو بـه څـه مـزه وي 

 سـاقي

چـې پـه سـايـه د احتساب کښې نه 

    18 وي

کله چې د ژوند په کشمکش کې د ژوند د کيفيت راز نغښتی دی؛ 

نو له هغو اشخاصو بيا مننه په کار ده، چې پر خنډ و خار 

به نو تشدد و خشونت ته څه دليل پاته شي؟ مو اړوي او دلته 

 ـ  ګران همدا کار کوي

دومره احسان خو د دې خپلو حريفانو 

 منو

ډېوې ډېوې مو تصور شو د ظلمت د لاسه 

19 

 

او دا بل يې هم د همدغې سوله خوښې روحيې برجسته نماينده 

 :ګڼلی بويه

هر يــو غـشـي د سـتم تـه هـرکلـی 

 کړي

 20ډک د مروت دیمېلمه دوست زړګی مې 

او دلته چې د دوستۍ او دښمنۍ سرحدونه سره ګډيږي و ورکيږي، 

د ژوند سيمه يومخيزه د انسانيت و صميميت او خواخوږۍ و 

                                                           
  ۱۲۲مخ  ز( زما غزل. لاهور: ملت ایجوکېشنل پرنټر مخ۲۰۰۲ګران، اکرام الله. )  17
 ۶۲ ز( زما غزل. لاهور: ملت ایجوکېشنل پرنټر مخ۲۰۰۲ګران، اکرام الله. ) 18

 ۲۱کې. پېښور: یونیورستټي بک ایجنسي مخ ل( ژوند د خیال په ائینه ۱۳۹۴ګران، اکرالله )  19
  ۶۵ ز( زما غزل. لاهور: ملت ایجوکېشنل پرنټر مخ۲۰۰۲ګران، اکرام الله. )  20

ورورولۍ په قلمرو بدليږي، هلته، چې د تشدد احتمال صفر ته 

  :تقرب کوي

يارانو ته لــوګـی شو، حـريفانو ته 

 لـوګی شـو

چا ته لوګی  مونږ هغه سپېلني يو چې هر

    21 کيږو

 شاعرۍ  وروستۍ او د لومړۍ د ګران تناظرکې د عدم تشدد په

د اکرام الله ګران د شاهانه ملنګۍ، سرشاره او خوداره  پرتله

شخصيت په اړه مو په تېرو مخونو کې ډېر بحث کړی، هغه د خپل 

ژوند ټول اړخونه دې ته بخښلي وو، چې له انسانيت سره مينه 

وکړي او په دې برخه کې هغه مسئوليت، چې د انساني رسالت له 

ادا کړي. ګران په  مخې يې په وړاندې ده خپل ځان مسئول ګڼلو

داسې کورنۍ کې نړۍ ته راغلی، چې د خوشحاله ژوند لپاره يې د 

مادي امکاناتو پر شتون هېڅ باور نه درلود او د ټولو ستړياو 

او ناهيلو لپاره يې مينه بس ګڼله، همدې روحيې او فکر ګران 

داسې ټولمنلی کړ، چې نن هم ورته په لره او بره پښتونخوا کې 

چې کومه رسمي اکاډمي، وزارت يا بله اداره د بابا  پرته له دې،

لقب ورکړي، هر هغه څوک يې بابا ګڼي، چې د ګران له فن او 

 شخصيت سره اشنا وي. 

نو په لنډ ډول ويلی شم، چې ګران هېڅکله هم د مادياتو 

لالچ له خپلې مينې، ارمان او ايډيال څخه نه دی راګرځولی 

ژوند د خيال په ائينه او د هغه وروستۍ شعري ټولګه ) 

کې( هم هماغسې د مينې، انسانيت، بشر دوستۍ او عدم تشدد 

پيغامونه لري،څنګه، چې يې موږ په لومړي شعري کتاب )زما 

 غزل( کې ولوستل.

زه د ګران د دواړو شعري ټولګو له مطالعې دې خبرې ته 

متوجې شوم، چې ګران په وروستۍ شعري ټولګه کې د تېر په 

                                                           
 ۹۹ل( ژوند د خیال په ائینه کې. پېښور: یونیورستټي بک ایجنسي مخ ۱۳۹۴ګران، اکرالله )  21  21

mailto:info@pukhtunkhwajournal.com


391 | P a g e  |Volume 8| Issue II| Jul– Dec 2023 

 

International Journal of Pukhtunkhwa 
Volume 8 | Issue I | Jul – Dec 2023 

Website: https://pukhtunkhwajournal.org | Email: info@pukhtunkhwajournal.com 

خبره ډېر زيات تکرار کړی او هغه دا چې دی  خلاف پر يوه

د مينې، انسان دوستۍ او عدم تشدد په اړه د خپلې لارې 

په تعقيب کې د يو شمېر خلکو له نيوکو، لار نيونو، 

پېغورونو او... له لاس تنګ شوی او په بار بار يې د خپل 

ځان په اړه وضاحتونه کړي، چې زما لار يواځې د مينې او 

لار ده، زه نه قاتل يم، نه جابر او ظالم  انسان دوستۍ

يم او نه د دې ډلې ملګری يم ـ  زه په خپله لار روان ښه 

 يم او تاسې په خپل کار بوخت ښه ياست.

ګران د خلکو له لوري د کاڼو د وېشتو يواځينی دليل دا 

راوړي، چې زه د مينې انسان يم او له نفرت سره مې جوړه 

 کاڼو ولي. نه ده؛ نو ځکه مې خلک په 

 د هر يو کس لاسو کې کاڼي دي او ولي پرې مونږ

دا مو قـصور دی د نفرت نامـه په ځان نه 

       22پـرېـږدو

ګران د خپلې مينې خزانه د قارون په خزانه نۀ بدلوي ـ 

او دغه خزانه يې د هر خاص او عام د پاره خلاصه نېولې 

 ېږي ـ ده ځکه چې د مينې خزانه نۀ خلاصيږي او نۀ خالي ک

 زه قارون د مال دولت نه يمه ګرانه!

 23زه د مـينې خزانه يـم، چې چا يوړم 

مخکې مو هم دا خبره وکړه، چې ګران په دې ټولګه کې د 

ځان په اړه ډېرو وضاحتونو ته اړ شوی او دليل هم همدا 

دی، چې زموږ د ټولنې خلک په دې قانع کول ډېر ګران وي، 

نو ګران اړ دی، چې د ځان چې تا خپلې خوښې ته پرېږدي؛ 

 په وضاحت کې ووايي: 

 د نفرتونو چړې نه يو، چې مرۍ غڅوو 

د مينې غشي يو والله په هر ځيګر ولاړ 

  24يو

                                                           
 ۱۲۸ل( ژوند د خیال په ائینه کې. پېښور: یونیورستټي بک ایجنسي مخ ۱۳۹۴ګران، اکرالله )  22 

 ۴ل( ژوند د خیال په ائینه کې. پېښور: یونیورستټي بک ایجنسي مخ ۱۳۹۴ګران، اکرالله )  23
 ۴۱ل( ژوند د خیال په ائینه کې. پېښور: یونیورستټي بک ایجنسي مخ ۱۳۹۴ګران، اکرالله )  24

ګران بيا د خپل فطرت نه هم مجبور دی او نه غواړي، چې 

د همده منتقد هم په کومه ستونزه کې راګير شي او ورته 

 وايي: 

 کـوه غـمزموږ د بدلمـنو ســوزېدو مـه 

  25ناصحه!چرته رانه شي په تا د مينې اور    

د انسانيت کمال ته د رسېدو لار يواځې د مينې لار ده، کبر 

او غرور انسان له ګړنګونو غورځوي او نه يواځې دا چې 

په ژوند کې به هېڅ د حساب وړ لاسته راوړنه ونه لري ـ 

 بلکې همدا کبر به يې د زوال لامل هم شي.

 لاره خــو زوال ته رسيد کـبر 

      26بغير له مينې څوک کمال ته رسي

د نورو د خوشحاليو لپاره د خپلو خوښيو له لاسه ورکولو 

ته ايثار وايي او دا د انسانيت په ګاڼه د هغو سمبالو 

انسانانو کار دی، چې لوی رب جل جلاله خاص د همدې لپاره 

ه په خپل زوکړي وي، ګران هم تل د نورو د خوشحاليو لپار

زړه تيږه اېښې او هڅه يې کړې، چې څوک ترې ازار نه شي 

 او د نورو لپاره د هوساينې لامل شي. 

 د چا د زړه د خوشحاليو لپاره 

 27لکه د ګل هسې سپرلو کې سوزم

نه خو انسان له موره بدبين، قهرجن، متشدد، جابر او 

ظالم پيدا شوی او نه د انسان ماموريت دا دی، چې دی دې 

ټولنه کې شر جوړوي؛ بلکې ددې ټولو چارو لامل هغه  په

چاپيريال او د ټولنې وګړي دي، چې انسان په کې ژوند 

کوي، که چېرې يو څوک له ښو خلکو سره ناسته ولاړه وکړي 

نو ضرور به دی ترې متاثره کېږي او ښې چارې به ترسره 

کوي او که چېرې له داسې خلکو سره کېنې، چې هغوی خپل 

سې عيار کړی، چې تل په کې نورو ته درد ورکړي، ژوند دا

                                                           
 ۴۴ل( ژوند د خیال په ائینه کې. پېښور: یونیورستټي بک ایجنسي مخ ۱۳۹۴ان، اکرالله )ګر   25
 ۷۴ل( ژوند د خیال په ائینه کې. پېښور: یونیورستټي بک ایجنسي مخ ۱۳۹۴ګران، اکرالله )  26
  ۷۵ل( ژوند د خیال په ائینه کې. پېښور: یونیورستټي بک ایجنسي مخ۱۳۹۴ګران، اکرالله )   27

د ټولنې نظم او دسپلين زيانمن کړي نو طبعي ده، چې دده 

په روان به هم همدا چارې تاثير کوي او د دوی لار به 

تعقيبوي، په عربي کې يوه مقوله ده، چې وايي ) لکل مجلس 

تاثير( له هر چا سره ناسته ولاړه به دې د هماغه خلکو د 

قي رنګ په خُم کې رنګ کړي. مګر زموږ د ټولنې د مصلحو اخلا

وګړو دنده بيا دا ده ـ  چې دا ډول خلک راخپل کړي، له 

تشدد، کرکې او بدبينۍ يې راوګرځوي او سمه لاره ورته په 

ګوته کړي، اکرام الله ګران په دې برخه کې هم د خپل مسئوليت 

خلکو  د اداينې ډاډ ورکړی او ويلي يې دي، چې له داسې

سره هم ناسته ولاړه کوم، چې په زړه کې يې مينه نشته او 

د ښورې زمکې په شان ترې د هېڅ فصل د زرغونولو تمه هم 

نه کېږي، خو هڅه کوو، چې دا شاړه اباده او د مينې کر 

 ته يې مناسبه کړو.

 زړونه هغه هم خپلوو، چې هېڅ خواږه نه لري

 28کېنومونږ په ښوره زمکه کې هم د مينې کر ته 

 

 :شاعرۍ کې انسان دوستي په د ګران

د اکرام الله ګران شاعري په ټوله کې دوه عمومي پيغامونه 

لېږدوي، چې يو يې عدم تشدد او دويم هغه يې انسان دوستي 

ده، زما هڅه به دا وي، چې مونږ د ګران له شاعرۍ هغه 

بيتونه راواخلم، چې دغه دوه پيغامونه په کې وړاندې شوې 

ۍ پر وي، مخکې له دې، چې د ګران د شاعرۍ د انسان دوست

برخه پيل وکړم، ښه مې وګڼله، چې د انسان دوستۍ په مانا 

او مفهوم پوه شو او هم وګورو، چې له اسلام پرته په نورو 

اديانو کې انسان دوستي څه رنګ تمثيل شوې او په اړه يې 

 څه وايي!؟ 

انسان دوستي او مينه پالنه يو بهترينه اخلاقي وجيبه ده، 

يډيالې ټولنې په رامنځته وې موثرې، سوکاله او ايچې د 

                                                           
 ۱۲۶ل( ژوند د خیال په ائینه کې. پېښور: یونیورستټي بک ایجنسي مخ ۱۳۹۴اکرالله ) ګران،  28

کولو کې خورا مهم نقش لري. انسان دوستي په ټولنه کې د 

بې شمېر ناوړه کړنو لکه کينه، غيبت، قتل او غلاوو د 

ا ختمولو کې موثر ثابتېږي. د يګراف په راټيټولو او 

نه لرل دي، يانسان دوستۍ اصلي مانا په نوم بشر سره م

انساني ارزښتونو برخمن  يانې هر انسان، چې په هر نسبت له

ړ دی، د ټولو الهي اديانو پيغام ووي د دوستۍ او همدلۍ 

محبت او د انسانيت درناوی دی، اسلام بيا په ټولو اديانو 

ل دی، مسلمانان سره يډېر ارزښت قاپه کې دې برخې ته 

وروڼه او د يوه بدن غړي بولي او د دوی تر منځ يې 

 ګارۍ پورې تړلی دی. واځې په تقوا او پرهېزيبهتروالی 

( که څه هم Humanismانسان دوستي ) د انسان دوستۍ مانا:

دا يوه نوې غوندې اصطلاح ښکاري، خو دا تصور د هغې زمانې 

راهيسې له انساني فکر او شعور سره ملګری پاتې شوی، چې 

له کله راهيسې انسان د خپل ځان، د خپل چاپيريال او 

ر کول پيل کړي دي. دا ګردو کائناتو په اړه سوچ او فک

تصور کله مختلفو مفکرينو په فلسفه کې وړاندې کړی او 

کله په بېلابېلو مذاهبو کې په پرلپسې ډول راغلی، خو د 

( نوم د څوارلسمې او شپاړسمې Humanismانسان دوستۍ )

زېږديزې پېړيو تر منځ د وخت د مفکرينو د افکارو لپاره 

وښتل، چې  د يونان د کارول شوی دی. ددې وخت مفکرينو وغ

کلاسيکو مفکرينو او روڼ اندو افکار په نوې بڼه وړاندې 

کړي، چې د انساني صلاحيتونو، د انساني ژوند د ښائست او 

 29د روان ژوند حقيقت منل په کې شامل وو. 

مفهوم په اړه د پام  او د انسان دوستۍ د مانا       

وړ معلومات   وړاندې شول، اوس به د ګران د  شاعرۍ هغه 

بيتونه هم تر نظر لاندې راولو، چې  منځپانګه يې د انسان 

 .دوستۍ له پيغامه خړوبه ده

                                                           
 ۲۸ ز( پښتو کلاسیکې شاعرۍ کې د انسان دوستۍ تصور: پېښور اکاډمي مخ۲۰۰۸مرجان، اصل )  29

 دار له سره رسېدی شي ګرانه 

                 30غواړې دنيا ته که پيغام د مينې      

 نه شي چرته آزار مې څوک په چارو

 بــې وســه ښــه يـمـه لاچار ښه يم

هر انسان خپل طبعي خواص، عادتونه، غوښتنې او  هيلې لري، 

ځينې داسې خلک هم  په ټولنه کې لرو، چې ډېر خواږه الفاظ 

کاروي، خو انداز يې جالب او پرکشش نه وي، ځينې داسې هم 

شته، چې ترخې خبرې کوي، خو توجه ورګرځي او خلک يې د 

دو ليواله وي، داسې انسانان هم شته، چې د نورو د اورې

ستونزو او مشکلاتو د حل لپاره په خپل توان کوشش کوي،  

ګران هم خپل خاص انداز لري او هر چا ته د هغه د ژوند د 

سهولت لپاره خپل ټول امکانات مخ ته ږدي، ځکه هغه په دې 

پوه دی، چې په اوس وخت کې د ژوند چارې سختې دي بايد 

نسان د انسان خدمتګار شي، هغه يواځې مينه لري او وايي، ا

چې زما مينه که ستاسې په کار راشي ډېره ښه ده، که نه 

 بله لاره ما ته هم نه ده پاتې:

 چې زمـا مينه ستا پـه کـار نه راځي

مـــا لـه جـانـانـه بـله لار نه 

 راځي

 زما د زړه په چـينه خُـلې دې کيږدي

 ا وار نه راځيچې ميخانو کښې د چ

 ياره ګـل ګـل فــکــرونو وســېـزلم

تـاو د غُـصې په سور انګار نه راځي 

31  

                                                           

 ۴ ز( زما غزل. لاهور: ملت ایجوکېشنل پرنټرز، مخ۲۰۰۲ګران، اکرام الله. ) 30

 

 ۱۵۱ ز( زما غزل. لاهور: ملت ایجوکېشنل پرنټرز، مخ۲۰۰۲)ګران، اکرام الله.    31

ګران خپلې موخې ته د ژمنتيا له مخې د خپل پيغام رسولو 

لپاره د دار سر تر ټولو بهترين مقام او موقع ګڼلې او 

ويلي يې دي، چې دغه پيغام له دې ځايه لا ښه رسېدای شي 

زيات وي، نوموړی په دې ګروهمن وو، چې  او اغېز به يې هم

د نفرتونو په اوج کې د محبت سندرې ويل خامخا دا سزا 

لري، چې تر داره دې ورسوي، خو غنيمت به دا وي، چې د 

دار له سره هم خپل پيغام وړاندې کړي او له دې بيته دا 

برداشت هم کېدای شي، چې ووايو ګران د مرګ تر ساعته، تر 

ی په کې پانسي کېږي او په دار ځړول کېږي هغې شېبې، چې د

 له انسانيت سره د مينې پيغام رسونې ته ژمن دی. 

هر څه دې مري               

 انســانيت دې نه مـري

لـه دې دنـيــا نه مـحـبـت 

 دې نــه مري

زما د زړه پـه مشـعـل هـر 

 څوک دې ځي

خـو پـه سيـلـيـو د 

 رقـابـت دې نـه مـري

قـبـر کـه  د ګـران پـه

 واښـه زرغـون شـي

ياران ژوندي دې وي صحبت دې 

 32نه مري 

انسانيت او محبت دوه داسې څه دي، چې يو د بل متمم دي، 

چېرته، چې انسانيت وي هلته به محبت هم وي او چېرته، چې 

 انسانيت نه وي هلته د محبت تصور کول هم ممکن نه دي.

ۍ که هر څه لاړ دلته د ګران ټينګار هم پر دے ـ چې له نړ

شي او يواځې انسانيت و محبت پاتې وي بيا هم نړۍ د 

                                                           
 ۲۴ ز( زما غزل. لاهور: ملت ایجوکېشنل پرنټرز، مخ۲۰۰۲ګران، اکرام الله. )   32

ړنګېدو له ګواښ سره نه ده مخ، خو که نړۍ هر څومره 

پرمختګ وکړي، د ژوند وسايل او امکانات که هر څومره عصري 

او د ټکنالوژۍ پر مټ سنبال شي او د انسانيت کمی وي بيا 

ژوند نه خپله به هم انسان سوکاله ورځ ونه لري، نه به 

خوند واخيستلی شي، نه به بل ژوند کولو ته پرېږدي، ځکه 

دانسانيت تقاضا محبت دی او محبت داسې څه دي، چې وحشي 

حيوان اهلي کوي او چې له انسان نه انسانيت او محبت بيل 

 کړې هماغه وحشي څاروی پاتې کېږي او بس!

 ټول انسانيت د برابر په تول     

            33ه غواړمه خلقه نه درانه غواړمسپک              

ګران د لويو لويو دعوو، هيلو او ارمانونو پالوونکی 

شخصيت وو، د هغه پر دې سود نه کېده، چې دی، دده کورنۍ 

او اولادونه دې سوکاله وي، هغه همدغه سوکالي غوښتله، خو 

د ټولو لپاره يې غوښتله، له هغه سره تر هر څه لوی ارزښت 

ت وو، دا چې انسان په کوم مذهب پورې اړه دا خبره انساني

ګران بېخي نظر انداز کړې وه او دا يې د انسان شخصي 

مسايل ګڼل او پر دې باور وو، چې الله جل جلاله انسانانو ته 

څوارلس سوه کاله وړاندې د خپل وروستي استازي حضرت محمد 

سلام صلي الله عليه وسلم په واسطه دا پيغام ورکړی، چې د ا

دين يو بشپړ دين دی او ستاسې د دنيا او اخرت سوکالي په 

کې ده او تر څنګ يې دا هم ويلي، چې انسان په خپلو چارو 

او انتخاب کې ازاد دی، چې څه کوي اختيار يې دی، بل پلو 

الله جل جلاله يواځې د مسلمان، عيسوي او يا هندو رب نه دی، 

نسانيت شامل او هغه رب العلمين دی او په دې کې ټول ا

ټول هغه څه شامل دي، چې پر زمکه، تر زمکې لاندې او په 

اسمانونو کې دي، ګران د انسانيت خبره په همدې خاطر کړې، 

چې موږ دلته تر ټولو ستره رشته، چې په خپلو کې لرو هغه 

د انسانيت رشته ده او بايد دې ته درناوی وشي او په دې 

 محترم وګڼل شي.کې داسې نه، چې يو انسان له بل 

 ګرانه، چې زه انسانيت خوښوم

      34زما دښمن خو هم انسان يادېږي      

ما په خپل ژوند کې د ډېرو مبارزينو ژوند ليکونه لوستي، 

يو شمېر داسې خلک مې هم ليدلي، چې يوې مشخصې ايډيالوژۍ 

ته د ژمنتيا له مخې ډېر کله له داسې څه تېر شوي، چې هغه 

ا وي، خو له ايډيالوژۍ سره يې په ټکر کې دده شديده اړتي

وي، يا يې ځينې وخت داسې يوه خبره، چې په هغه موقع يې کول 

بېخي اړين وي، خو دا چې د هغه له ژمنې، مبارزې او ټاکلې 

لارې سره په ټکر کې ده؛ نو خپله خبره يې خوړلې.په ګران هم 

وي، همداسې شوي، هغه، چې کله نورو ته د انسانيت پيغام ورک

نو دې ته يې هم پام کېږي، چې داسې ده؛ نو هغه ته، چې چا 

ته دښمن وايې، هغه خو هم انسان دی، ولې يې دښمن ګڼې، ولې 

يې ذليل غواړې او انسانيت ته يې درناوی نه کوې، دی له 

 خپلې هرې دښمنۍ تېر دی او خپل دښمن هم ورته ښکلی دی. 

 نتيجه : 

يږي چې اکرام الله ګران چې د دې تول بحث نه دا نتيجه اخذ ک

په خپله شاعرۍ کښې خلقو ته کوم پېغام وړاندې کول غواړي 

نو هغه صرف د امن ، ورولۍ، انسانيت ، عدم تشدد او انسان 

دوستۍ دے  ـ  او دا د اخلاقياتو تقاضههم ده کۀ چرې د ګران 

بابا په دغه پېغام عمل اوشي نو په ديا کښې به په صحيح 

ته اړ شي  ـ  خوشحالي او سوکالي به راشي  معنا انسان ژوند

 او ټول انسان به د يو بل سر شېر و شکر شي ـ 

